
		跳转到搜索
		此页尚未校对
無二無三，即其功行，由知而行，由敬而誠，由誠而靜，由靜而明，由明而神。其中次第，無所分更，惟彼儒者，多事格物，其教為實；惟彼釋氏，從事靜參，止明性體，不修命元，其教為空；若夫道流，性命雙修，先固本根，後參伭要，虛不為空，實不徒實。故其為教，合天地人，無有外者，至哉道乎！立於無始，生天生地，生人生物，運化古今，磅薄宇宙，入幽出顯，拔度群倫，或儒或釋，為聖為賢，為佛菩薩，皆於斯道，是二是一。以至王侯將相宰臣，修此妙道，福祿爾昌，治國寧民；聖明天子，修此妙道，運祚悠長，綿歷無疆。嘆哉斯道！推運劫會，敦固坤輿，遷流時序，升沉二象，運行陰陽，體統太極，保固天根，視之不見，聽之不聞，因應變化，神乎其神。修道之士，克會伭微，鍊精氣神，立其命原，固其本真，徐悟本來，親見自然，然後積累三千八百，深宏功行，以証金仙，復由太清，清靜無為，受法靈寶，闡揚玉清，元始真一至道，積種種功，行種種行，願盡累劫，立無量無等之功德，於是殊勛懋績完足，迺始親受玉皇誥命，為大羅天，無上無為，至真伭宰，號為天尊，與天地俱。微乎妙哉！爾諸弟子，諦聽斯旨，各各明了至伭至道，微妙因緣，如法修持，生大智慧，無二無疑，乃有十方至真上宰，默為保護，一切魔王，咸為俯首，在世長年，或膺寵祿，位極人臣，或住名山，逍遙快樂，天爵尊榮，無與等者。為演此經，永垂後世。！至哉妙道，法無等亦無倫，一切有無情，咸蒙是經利。


廣化真君讚

寶灋〈法同〉虛伭得未曾，元皇演化闢蒼冥。靈應九天開赤炁，萬法歸宗復一元。道德玄微傳象教，混淪濁界露天心。上清蓬噩希觀相，鬱勃婆羅轉法輪。伭炁上升廓碧落，雲篆凝虛現始青。玉符頒御吞

